Husein Arslanagić, iskustvo sa pokrićem


Hoće li to, direktore...                                        Piše: Selma KARASALIHOVIĆ
· Imao sam dvije ljubavi u životu što se tiče sporta, a to su skijanje i tenis. Nakon svega što nam se dogodilo, ja sam se posvetio samo tenisu i član sam Teniskog saveza Bosne i Hercegovine. Žalosno je da me do danas, a evo bili smo i kandidati za organizaciju Olimpijade, niko nije pozvao da pita kakvo je moje mišljenje o tome. Ipak, društvena zajednica je u mene puno uložila. Prvo sam položio za trenera smučanja kod najeminentnijih stručnjaka u Evropi, zatim sam položio za trasera i homologiranje staza kod najvećeg stručnjaka u svijetu, profesora Resnera, koji je pri FIS-i. Mogu da kažem da sam 1962. godine postavljao slalom za Državno prvenstvo u Sloveniji gdje je prvi bio Petar Lakota, koji mi je čestitao kao Bosancu za izvanredno postavljen slalom na Vitrancu u Kranjskoj Gori. To nije bilo priznanje samo meni nego i Smučarskom savezu BiH i našem udruženju trenera i učitelja skijanja jer, ipak, između tolike plejade trenera i postavljača staza iz Slovenije da izaberu mene da postavljam slalom, bilo je veliko priznanje...

U vremenu u kojem živimo neophodno je napraviti značajne iskorake, okrenuti se ka razvoju, unapređenju i modernizaciji u svim segmentima našeg društva. Da bi se ti zahtjevi realizovali potrebno je znanje i iskustvo. Poražavajuća je činjanica da ljudi koji zauzimaju čelna mjesta i predvode proces razvoja, konkretno ski centara i skijanja uopšte, ne traže pomoć ili savjet ljudi, koji nesumnjivo, posjeduju znanje. Gospodin Husein Arslanagić je čovjek koji je svoj život posvetio sportu. Bio je takmičar, zatim, uz još neke ljude inicijator osnivanja Ski kluba “Željezničar”, te direktor Ski centra “Jahorina” od 1982. godine pa do završetka Olimpijade. Danas nije ni na koji način uključen u rad Skijaškog saveza Bosne i Hercegovine niti Ski kluba “Željezničar”. U takvim okolnostima okrenuo se tenisu, svojoj drugoj ljubavi, kada je sport u pitanju. Nekadašnji reprezentativac bivše Jugoslavije u tenisu i selektor teniske reprezentacije Jugoslavije, s ponosom se prisjeća kako je prvi Bobu Živojinovića uključio u juniorsku reprezentaciju. Danas radi u Teniskoj reprezentaciji Bosne i Hercegovine i vrlo uspješno, među našim dječacima i djevojčicama pronalazi talente za ovaj sport.  Priča kako su mu ljudi uvijek zavidjeli jer je zimi skijao na planinama, a ljeti prelazio na teniske terene. Kao profesor tjelesnog odgoja na Fakultetu za saobraćaj i komunikacije u Sarajevu i danas je ostao dosljedan pedagoškom radu sa djecom. Kaže da je veoma sretan što su njegova dva sina, kao i sinovi njegovog brata Ede, zavoljela sport i dodaje da su na račun sporta dobili visoke stipendije u Americi i Engleskoj i završili fakultete. I onda nije čudo što gospodin Arslanagić uvijek naglašava da upotpunosti vjeruje mladim ljudima...

- Mladi treneri, a spomenut ću one koje smo mi odgajali u Skijaškom klubu “Željezničar”, a to su Mirza Nezirović, Edin Durić, zatim Terzić, Čolić, su pokupili naše iskustvo i ono što smo mi radili da bi došli do onog nivoa alpskog skijanja. Velika je prednost što jedan Nezirović ili Durić studiraju Fakultet za sport i fizičku kulturu, jer to znači da se upotpunjuju sa dodatnim naukama, a bez nauke nema napretka u alpskom skijanju. Svaki zavoj zahtijeva naučni pristup. Prema tome, razumljivo je što ja jako puno vjerujem mladim ljudima. 

Možete li se prisjetiti vremena kada ste zavoljeli 

skijanje?

- Ja sam prvi put bio na Jahorini 1947. godine kada nije postojala niti jedna uspinjača i kada je Jahorina bila prava prirodna ljepotica. Ljubav prema skijanju kod mene je prisutna još od najranijeg djetinjstva i moja najveća sreća je bila kada mi je otac rahmetli kupio prave skije. Ja sam do tada, kao i većina djece, imao pravljene skije. Sjećam se da smo imali  vrsnog učitelja rahmetli Hasana Bibera i sva djeca iz moje mahale su išli u Škaljića bašču i Mišćinu bašču i tamo su načinili svoje prve skijaške korake. Tako se u meni razbuktala ogromna ljubav prema skijanju koja postoji sve do danas. 

Iz vremena kada ste nastupali kao takmičar u alpskom skijanju imate puno uspomena....

- Bio sam reprezentativac Bosne i Hercegovine u alpskom skijanju i dobro se sjećam tromeča između Bosne i Hercegovine, Hrvatske i Crne Gore na Orjenu kod Dubrovnika. Skijali smo na kršu, na snijegu koji je bio otprilike kao mokra, morska so, koju ne možete utabati. Bio je mart mjesec možda “56. ili “57. godine i po silasku sa Orijena smo došli u Dubrovnik, skinuli skijaška odijela i okupali se. To su bili fini doživljaji i druženja. Tada su sa mnom bili pokojni Dabo Josip, pokojni Uglješa Cvjetić, dakle, jedna fina ekipa ljudi...

Spomenuli ste i način na koji ste upoznali Branka Mikulića...

- Bilo je to 1982. godine kada sam postavljen na mjesto direktora Ski centra “Jahorina”. Išao sam na Jahorinu sa sekretarom Ski centra i naišli smo na kamenje na putu, na jednoj krivini. Zaustavili smo auto da sklonimo kamenje da ne bi neko doživio nesreću prolazeći tuda. Bacali smo kamenje sa ceste i meni je neko prišao iza leđa govoreći: “Hoće li to, direktore?” Bio je to Ante Sučić sa kojim je bio Branko, kojeg sam tada upoznao.

Kao rođeni Sarajlija s ponosom pričate o svom gradu za koji kažete da u svijetu ima svoj imidž. Ko god je došao na Olimpijadu otišao je zadovoljan. Niko nije mogao reći niti jednu lošu riječ o organizaciji, o gostoprimstvu Sarajeva, o ljubaznosti naših ljudi.... Vi ste tada bili na mjestu direktora Ski centra “Jahirina” i zasluga za uspješnu Olimpijadu pripada i vama.

- Znao sam da će se tu Olimpijada održati, ali Olimpijada će i proći. Znao sam da Olimpijada mora uspjeti jer smo svi jednom dušom stali iza tog projekta, od ljudi koji su bili vezani za skijanje do onih koji su bili vezani za neku drugu logistiku. Kada je u pitanju saobraćaj, treba spomenuti rahmetli direktora Jusufa Buržovića, koji je dobio priznanje za do tada najbolje organizovanu Olimpijadu što se tiče saobraćaja, pa onda da spomenem direktora oblasti informisanja gospodina Ivicu Mišića, pa onda Mladena Kolobarića za dizajn, pokojnog Mladića za marketing i ostale. Svaki od tih ljudi su davali sebe za Olimpijadu i zato nije čudo što je Olimpijada uspjela. Ja sam znao da će Olimpijada uspjeti, ali sam više razmišljao o turističkom skijanju poslije Olimpijade. Moj cilj na Jahorini je bio da na toj planini napravim jedan turistički centar sa takvim skijalištem gdje će se na dvadeset centimetara snijega skijati. Jer ako imate uređene staze i uređen vertikalni transport, ako imate rezervne dijelove, dobre majstore i upravitelje vetrikalnog transporta, onda to čini ski centar. Ski centar ne čine hoteli niti ostali ugostiteljski objekti. Ski centar čine staze i vertilkalni transport, a sve ostalo su prateći objekti i to je tako u cijelom svijetu.

Vi ste jedan od osnivača Ski kluba “Željezničar”, recite nam, kako je sve počelo?

- Mi smo imali jedan relativno jak klub sa dugogodišnjom tradicijom. To je Smučarski klub “Sarajevo”, koji nije imao konkurenta. U to doba je bio dominantan Aco Bošković u alpskom skijanju, dok su sa Pala bili dominantni takmičari klasičnih disciplina. Bili su poprilično popularni i skokovi na skakaonici na Trebeviću i na Jahorini i to je vrlo uspješno vodio pokojni Emil Novak, zatim profesor Saša Novak i on je živa legenda kada su u pitanju skokovi u našoj zemlji. Pokojni Ante Sučić je shvatio da bez jakog kluba i jake organizacije sistema ne možemo napraviti rezultete koji su poželjni. Naš cilj je bio da imamo odličnog skijaša koji će privući po pet-deset hiljada gledalaca na Jahorinu ili Bjelašnicu. Možete misliti šta bi danas značilo deset hiljada gledalaca koji bi došli da gledaju Enisa Bećirbegovića ili prije toga Mirzu Nezirovića, Afana Arslanagića. Mi smo se u to doba kada smo formirali “Želju” okrenuli samo struci i logistici, koja će pratiti razvoj stručnog dijela. Sjećam se jedne prilike još dok sam bio član Upravnog odbora “Želje”, kada je nakon završetka sastanka na kojem smo analizirali plan i program, određen iznos svote novca potreban da taj program realizujemo. Nas je bilo dvanaest u Upravi i svako od nas morao je da donese dvanaesti dio te svote novca, bilo preko sponzora, donatora, a ponekad smo bili primorani odvojiti dio ličnih sredstava. I nije čudo što smo poslije kratkog vremena imali jednog reprezentativca bivše Jugoslavije, a to je Afan Arslanagić, koji je već sa dvanaest godina ušao u reprezentaciju u pionirsku konkurenciju. To je bio ponos, ne samo “Želje”, nego i Sarajeva i Bosne i Hercegovine. Uprava “Želje” nastavila je jedan kontinuiran rad koji je išao samo u jednom pravcu, a to je da se zadovolje potrebe takmičara i što se tiče opreme, treninga, održavanje voznog parka jer mi smo imali tri kombija. Takođe smo imali dobru ekipu za mjerenje vremena. Uz nas je stajao jedan Memo Ćučić, koji je to izvanredno odrađivao. Već tada se razmišljalo o nekom punktu na planini gdje bi takmičari mogli prespavati, ali eto, rat je učinio svoje i taj kontinuitet u radu je prekinut i sada treba puno vremena da se stvari vrate na svoje mjesto. Prvo treba da se osposobi planina za alpsko skijanje, jer nemoguće je sa kapacitetom od dvije hiljade na Bjelašnici razvijati alpsko skijanje, s tim da moramo uzeti u obzir da takmičar ne smije remetiti rad turističkog centra. Čujem da su neki ljudi počeli da razmišljaju o tome da se objekti na Bjelašnici izgrade, ali ja mislim da je to trebalo ići obrnutim redom, da se prvo izgradi vertikalni transport i urede skijališta jer zbog toga ljudi dolaze na planinu. Niko gore ne dolazi radi hotela “Igman” ili “Maršala” nego u prvom redu zbog skijanja. Drugo, skijanje se mora vratiti u nastavni plan i program osnovnih i srednjih škola kao što je bilo prije kada su nastavnici bili obavezni da organizuju jednodnevni ili poludnevni izlet na Bjelašnicu ili Jahorinu. Ne može dijete zavoljeti Bjelašnicu ako ne dođe na tu planinu i ne upozna njene draži, dok ne osjeti užitak skijanja i ljepotu skijališta. Neće dijete zavoljeti Bjelašnicu radi hotela ili ostalih pratećih objekata. Prvo i osnovno je da zavoli planinu zbog skijanja. U ovom vremenu borbe protiv zla koje donosi droga, poželjno je da se naša djeca bave nečim što je zdravo, da provode vrijeme u prirodnom okruženju, u finom društvu. Ako se dijete aktivno bavi recimo skijanjem sigurno neće imati vremena da misli na drogu i druge poroke. Ja se nadam da će sa jačanjem naše države, u tom smjeru razvijati i naši ski centri. 

Uvijek dajete primat Jahorini u odnosu na Bjelašnicu. Je li to zbog toga što ste radili na Jahorini ili postoji drugi razlog?

- Jahorina je jedna prirodna, abrazovana planina sa apsolutno prirodnim stazama. Jedina vještačka staza na ovoj planini je ona gdje se vozi smuk. Na tom prostoru su probijena brda da bi se dobila kontinuirana staza. Ja sam imao sreću da sam već 1967. godine na Jahorini napravio kuću koju i danas koristim. Bjelašnica čak ima neke prednosti u odnosu na Jahorinu, ima stazu za smuk koja zadovoljava svjetske standarde. Mi smo na stazi morali podići start za četiri metra da bi dobili visinsku razliku potrebnu za smuk i na toj stazi su napravljeni vještački skokovi. Ali, ja ne poričem da je moja ljubav prema Jahorini jača jer sam na Jahorini od svoje desete godine i čini mi se da nema kamena ili stabla na toj planini koji ja ne poznajem. Dok sam bio direktor Ski centra “Jahorina” nije bilo govora da bi se i jedno stablo posjeklo jer Jahorina kreće od Skočina sa nadmorskom visinom od 1360 metara pa sve do starta, koji se nalazi na 1880 metara i tu je vrlo teško uzgojiti stablo. Danas je, u nedostatku materijalnih sredstava na Jahorini prisutan jedan veliki problem, a tiče se vertikalnog transporta koji je dotrajao. Kako sam čuo, veoma je loše stanje sa rezervnim dijelovima tako da bi paljanska opština i strukture vlasti trebale iznaći rješenje da se Jahorini na neki način pomogne kako bi ovaj centar ponovo počeo privlačiti bar približan broj turista kao što je to bilo prije rata. 

Kakve su šanse za razvoj manjih ski centara u Bosni i Hercegovini?

- Sjećam se da je u ono vrijeme Olimpijski komitet poklonio 22 lifta ski cetrima u Bosni i Hercegovini od Kupresa, Vlašića, Vlasenice, Smetova kod Zenice... Međutim, sve dok se u tim centrima ne pojavi privatna inicijativa i dok se ne pojavi neko ko će osjetiti šta znači turistički dinar, koji je najslađi, od tih centara neće biti ništa. Vrlo je teško da u današnjem vremenu neke turističke zajednice vode brigu o tome. Evo, na primjer, u Kištajhornu postoje 22 akcionara, koji su uložili novac u taj ski centar. Jedan od tih kapitalista je recimo negdje na Bahamima, ali on svaku noć zna kolika je njegova zarada tog dana u tom centru i on onda stalno ide sa novim investicijama i ka povećanju kapitala. 

Sada niste uključeni u rad Ski saveza Bosne i Hercegovine. Zbog čega?

- Imao sam dvije ljubavi u životu što se tiče sporta, a to su skijanje i tenis. Nakon svega što nam se dogodilo, ja sam se posvetio samo tenisu i član sam Teniskog saveza Bosne i Hercegovine. Žalosno je da me do danas, a evo, bili smo i kandidati za organizaciju Olimpijade, niko nije pozvao da pita kakvo je moje mišljenje o tome. Ipak, društvena zajednica je u mene puno uložila. Prvo sam položio za trenera smučanja kod najeminentnijih stručnjaka u Evropi, zatim sam položio za trasera i homologiranje staza kod najvećeg stručnjaka u svijetu, profesora Resnera, koji je pri FIS-i. Mogu da kažem da sam 1962. godine postavljao slalom za Državno prvenstvo u Sloveniji gdje je prvi bio Petar Lakota, koji mi je čestitao kao Bosancu za izvanredno postavljen slalom na Vitrancu u Kranjskoj Gori. To nije bilo priznanje samo meni nego i Smučarskom savezu BiH i našem udruženju trenera i učitelja skijanja jer, ipak, između tolike plejade trenera i postavljača staza iz Slovenije da izaberu mene da postavljam slalom, bilo je veliko priznanje.

Zašto mi se niko iz Ski saveza nije obratio?

· Bježi se od znanja i taj problem je u Bosni i Hercegovini stalno prisutan. Ja sam bio ogorčen kada su neki ljudi iz ZOI-a prodali topove Slovencima. Vi danas ne možete zamisliti ski centar bez vještačkog snijega. U Sloveniji sada ne postoji niti jedan centar koji nema svoj sistem rashladnih uređaja i priozvodnje vještačkog snijega, jer ne možete zavisiti od toga hoće li pasti snijeg, pogotovo ako imate povoljnu temperaturu. Nije to neka velika investicija jer mi smo napravili rashladne uređaje i na Jahorini i na Bjelašnici. Ne možete privući gosta ili turistu ako ne ulažete određena sredstva, ali nadam se da će se situacija promijeniti nabolje. Ja bih bio ponosan kada bi za vrijeme raspusta svakog dana na Bjelašnici boravilo desetak hiljada djece, koja bi izašla iz gradskog smoga na jednu lijepu planinu, da se bave rekreativno skijanjem, a neko od njih će se vjerovatno opredijeliti i za aktivno skijanje.

Ako mogu Kostelići, zašto ne bi Hanjalići

Armin Hanjalić, skijaške nade...


Piše: Selma KARASALIHOVIĆ
Naravno, nikada se ne zna, ali prema onome kako su startali u dječijoj reprezentaciji BiH Armin i Anesa Hanjalić, mnogo toga upućuje da ih očekuje uspješna skijaška karijera. Vrijedni su, redovno i naporno treniraju, za ski sport ništa im nije teško učiniti. To mnogi znaju i ne iz šale govore kao mi u naslovu...

Armin Hanjalić je dječak koji obećava ili bolje rečeno, skijaš koji obećava. Ali njegova obećanja nisu samo prazne priče. Iz onog što je do sada postigao može se, s pravom reći, da se radi o velikom skijaškom potencijalu. Nije on dijete koje samo nešto želi, on je dijete koje nađe načina da to što želi i ostvari. I uvijek kaže da se sve trudom postiže. Svjestan je da ni jedan dobar rezultat ne pada s neba. On vrlo dobro zna da skijanje zahtijeva mnoga odricanja. Kaže, spreman je na sve jer je skijanje sport koji voli i u kojem istinski uživa. Potiče iz prave skijaške porodice. Njegov otac se bavio skijanjem, a njegov tetak je učestvovao na mnogim evropskim takmičenjima. Skijaškim stopama, osim Armina, krenula je i njegova sestra Anesa, koja je zajedno sa njim članica skijaške reprezentacije Bosne i Hercegovine. Iz razgovora sa Arminom, saznali smo da su im uzori velike zvijezde skijanja, Ivica i Janica Kostelić. I šta drugo reći nego, ako su uspjeli Kostelići, zašto ne bi i Hanjalići....

Armine, možeš li nam na početku razgovora reći nešto o sebi?

- Rođen sam 12. juna 1990. godine. Idem u sedmi razred Osnovne škole “Meša Selimović’’, vrlodobar sam ili odličan učenik. 

Kako si počeo trenirati skijanje i koliko dugo već treniraš?

- Treniram skijanje već devet godina. U početku sam skijao s tatom, koji mi je pokazao prve skijaške pokrete. Nakon toga sam upisao školu skijanja i kada sam završio sa predviđenim časovima, rekli su mi da imam talenta i prebacili me u Skijaški klub “Sarajevo”. Počeo sam trenirati sa Kemalom Mirojevićem, koji je bio moj prvi trener, a sada su moji treneri Mirza Nezirović i Edin Durić.

I kako napreduju treninzi?

- Treniram svaki dan. Prije sam trenirao samo radnim danima, a sada imam subotom i nedjeljom treninge sa reprezentacijom tako da ni jedan dan nemam slobodan. To su kondicioni treninzi, koji se rade u FIS-u, u zatvorenoj sali, a kada je lijepo vrijeme onda treniramo na poligonu Atletskog kluba “Sarajevo”. 

Da li si išao na pripreme u inostranstvo? Jesi li tamo nastupao na nekim takmičenjima?

- Išao sam na glečere u Austriju, a bio sam i u Sloveniji. Svake godine nastupam na takmičenjima Topolino, Pinokio, zatim Pokal Loka. Na tim takmičenjima, do sada nisam postigao neki veliki rezultat, jer tu učestvuju najbolji takmičari, koji su članovi reprezentacije svoje države. Nadam se da ću u budućnosti postići bolje rezultate. 

A što se tiče takmičenja u Bosni i Hercegovini?

- Nastupao sam na svim takmičenjima u Bosni i Hercegovini kao što su Šavnički kup, Kriterij prvog snijega, zatim takmičenja na Vlašiću, na Blidinju, na Kupresu. Na Šavničkom kupu sam osvojio prvo mjesto u disciplini veleslalom. I na ostalim takmičenjima sam postizao dobre rezultate i zbog taga sam i postao član reprezentacije.

Od kada si član reprezentacije?

- S reprezentacijom treniram već četiri godine i sada sam u kategoriji Djeca 2, u kojoj ću biti još jednu godinu, a onda prelazim u juniore.

Kako provodiš slobodno vrijeme? S kim se družiš?

- Družim se sa školskom rajom, a najviše sa rajom iz kluba. Puno vremena provodimo zajedno na treninzima, idemo zajedno na takmičenja tako da se dobro poznajemo i postali smo pravi prijatelji. Moj najbolji drug je Marko Rudić, koji je jedan od budućih velikih skijaša. Svi kažu da on ima talenta za skijanje i da će uspjeti. 

I za tebe mnogi kažu da ćeš uspjeti. Možeš li nam obećati da će tako biti?

- Ne znam, to zavisi od mnogo stvari. Prije svega tu su povrede sa kojima se nikad ne zna. Ipak, nadam se da ću ih uspjeti izbjeći, a onda, ako se budem dovoljno trudio vjerovatno ću postići dobre rezultate. Želim biti profesionalni skijaš i baviti se sportom cijeli život. Zbog toga ću upisati Petu gimnaziju, koja je sportska gimnazija, a nakon toga Fakultet za fizičku kulturu. Moja najveća želja je da učestvujem na velikim skijaškim takmičenjima, ako ne u Svjetskom kupu, onda bar u Evropskom. Takođe, želio bih učestvovati na Olimpijskim igrama i nadam se da ću, naravno uz puno truda, to uspjeti ostvariti.

Motori i rafting... 

· Skijanje je jedini sport koji treniram mada jako volim sve sportove. Na primjer, nekada odem na rafting, ali to mi je više kao hobi. Išao sam na rijeku Cetinu, na Neretvu i na još neka mjesta i stvarno uživam u raftingu. Pored toga vozim motore “krosere”. Volim opasne sportove za koje treba puno hrabrosti da bi se isprobali. Prije sam se bavio i fudbalom. Trenirao sam u “Bubamari” dva mjeseca, ali sam odustao jer nisam mogao stići istovremeno trenirati i fudbal i skijanje, tako da sam nastavio skijati jer taj sport više volim i mislim da mi bolje ide.

Cijeli Kupres na skijama

Stožeru u posjeti 

Pišu: Ivo ČURKOVIĆ i Ema FIŠER
Malo je gradova u BiH čiji stanovnici cijelu zimu provode na skijama kao što je to slučaj sa Kupresom. Kada snijeg padne, većina njih navlače skije kod kuća i kreću u akciju. Najzaslužniji za to je ski klub “Stožer” koji ponovo predvodi Borislav Zrno, čovjek čije je ime neraskidivo vezano za sportske uspjehe ovog kraja...

Cijela Kupreška visoravan na nadmorskoj visini između 1100 i 1200 metara, sa prosječnom godišnjom temperaturom od 5,6 stepeni i bezbroj snježnih padavina je idealna  za zimske sportove i zimski turizam. Ovakvi klimatski uvjeti od pamtivijeka su tjerali Kuprešake na poseban odnos spram snijega. Ovakav odnos je prije svega vezan uz mogućnosti komunikacije, odnosno kretanja u uvjetima visokog snijega i niskih temperatura. Iz tih razloga su već od davnina zabilježeni različiti pokušaji kretanja uz pomoć različitih pomagala prilagođenih ovakvim uvjetima. Skije kao jedno od mogućih sredstava za kretanje davno su se počele koristiti, ali samo u krajnje nužnim situacijama. Skijanje kao rekreacija i sport dosta se kasno počelo razvijati. Prije svega usmena predanja govore kako je još u dvadesetim godinama prošlog stoljeća bilo pokušaja skijanja radi sporta. Radilo se o pojedincima koji su kupreški snijeg prepoznali ne samo kao nužno zlo već kao zabavu te koristili date okolnosti za svoje potrebe. Ovakav oblik rekreacije nikada nije masovno zaživio, a pojedinci koji su tako nešto pokušavali bili su više za čuđenje nego za prepoznavanje sporta i mogućeg gospodarskog djelovanja. Prvi ozbiljniji pokušaji skijanja zabilježeni su krajem šezdesetih godina prošlog stoljeća kada su Kuprešaci zaposleni po Njemačkoj i Austriji počeli svojoj djeci donositi tada moderne skije, vezove i cipele. Već početkom sedamdesetih godina to je postala masovna pojava i može se reći da su tada udareni temelji skijanja na Kupresu. Sve veći broj mladih skijaša, kandidatura Sarajeva, a potom i dobivanje Olimpijskih igara ubrzali su osnivanje skijaškog kluba. Tako je u Kupresu klub osnovan krajem sedamdesetih godina. Klub su osnovali mladi entuzijasti koji su prije svega obožavali skijanje i u njemu vidjeli mogućnost za afirmaciju. Za prvog predsjednika izabran je Borislav Zrno koji je danas ponovo predsjednik kluba. Tadašnjim općinskim čelnicima nije bilo teško shvatiti da  se budućnost cijelog kraja, pa i regije krije u zimskom turizmu. Na upravljanje skijaškom klubu daju terene na planini Stožer. 

- Ubrzo nakon dobivanja terena došao je i prvi ski lift tako da su stvoreni dosta povoljni uvjeti za razvoj skijanja, a i za omasovljavanje kluba.  Iz ovakve situacije izrasli su i prvi natjecatelji. Samo rekreativno skijanje nije zadovoljilo vodstvo kluba pa su krenuli i treninzi i natjecanja u mlađim kategorijama. Darovitost mladih Kuprešaka brzo je došla do izražaja u uspješnim rezultatima na natjecanjima širom BiH. Rezultat svega je organizacija Malih olimpijskih igara koje su se početkom osamdestih godina održale na terenima skijaškog kluba... - govori Borislav Zrno, kao što rekosmo tadašnji, ali i današnji predsjednik kluba.

Za entuzijazam ali uporan i uspješan rad “Stožera” priznanje je došlo i u određivanju Kupresa kao alternativnog  mjesta održavanja biatlon natjecanja Zimskih olimpijskih igara. 

- Izgradnja skijališta na Čajuši i starog hotela Adria ski još više je potaknulo razvoj skijanja a samim tim i zimskog turizma. Dolazili su ljudi iz svih krajeva bivše države, bili smo svojevrsna atrakcija. Sjećate li se nezaboravne pure sa kiselim mlijekom koja se smatrala obilježjem kraja. Razvoj je išao nesmanjenim tempom. Klub je svake sezone imao sve više članova, natjecatelja ali i uspjeha. Takav trend je nastavljen sve do rata... prisjeća se Borislav Zrno čovjek čije je ime neizbrisivo urezano u historijat sporta kupreškog kraja.

No, rat je sve uništio na području Kupresa pa tako i rad ski kluba. Klub je ponovo počeo djelovati 1996. godine inicijativom za njegovo oživljavanje. Tada se skupina skijaških zaljubljenika na čelu sa Borislavom Zrnom, Ivanom Turalijom i Zdravkom Vilom prihvatila posla ponovnog organiziranja kluba. Odmah su im se priključili prijeratni članovi i rad kluba je vrlo brzo zaživio. 

- Naravno da je prvi zadatak bio osposobiti skijalište te nabaviti ski lift. Uz pomoć svih članova kluba te gospodarskih subjekata općine Kupres uspjela se obnoviti osnovna infrastruktura i kluba je započeo rad rekreativnim korištenjem terena i lifta. Slijedila je nabava opreme te pokušaji vraćanja rekreativaca sa drugih područja na terene Stožera... - kaže Borislav Zrno. 

Naime, jedini od inicijatora za osnivanje kluba bili su članovi ski kluba Split odakle je dolazilo najviše skijaša. I ovaj put se išlo istim putem tako da je povratak ljubitelja skijanja iz Splita bio prvi veliki uspjeh. Obnova skijališta i hotela na Čajuši još je više potaknulo dolazak skijaša, ali i omogućilo proširenje aktivnosti kluba. Jedna od najvažnijih stvari koja se dogodila je početak rada škole skijanja u okviru kluba. Uspjesi Ivice i Janice Kostelić, potrebna infrastruktura i škola skijanja na terene je dovelo veliki broj mladih skijaša. Iz tog mnoštva polako su počeli izrastati i izdvajati se talentirani koji su prerasli rekreativno skijanje i tražili nešto više. U međuvremenu klub je postao član Ski saveza BiH što je omogućilo članovima nastupe na natjecanjima, a protekle sezone i organizaciju jednog od natjecanja. 

- Ovakva mogućnost dodatno je povećala zanimanje za skijanje počevši od nabave moderne opreme, većih i boljih treninga i sudjelovanja na gotovo svim natjecanjima. Rezultat su sve bolji uspjesi mladih natjecatelja. Mada se na stvaranju preduvjeta za uspješan rad kluba utrošilo puno vremena i sredstava, ratna devastiranja su bila  takva da ti uvjeti još uvijek nisu na nivou koji bi omogućavao ostvarivanje vrhunskih rezultata mladih skijaša – podvlači predsjednik Zrno.

Stvaranje tih uvjeta je najvažniji zadatak sadašnjeg vodstva kluba, koji uz predsjednika čini i vrlo aktivan Izvršni odbor. Uz to još veće omasovljavanje što više polaznika škole skijanja i stručni treninzi također su u prvom planu rada kluba. 

- Koliko puta sam se javno pitao koliko imate skijališta u BiH gdje u kući navučete skije i idete pravo na stazu. Svim polaznicima škole skijanja stalno to ponavljam. Slušam tolike reklame koje govore o borbi protiv droge, a niko nikada nije došao i vidio kako se mi borimo da izvučemo mladost iz kafića i diskoteka i odvedemo ih na planine. Uvjeren sam da je to najbolji put.

Sva dosadašnja nastojanja i rad su bili okrenuti alpskom skijanju pa je sadašnje vodstvo kluba odlučilo klub omasoviti i proširenjem djelatnosti na nordijsko skijanje i snowboard. Ova sezona će pokazati koliki je interes za skijaško trčanje jer je sekcija u formiranju, a izvanredni tereni i nešto opreme trebali bi dati dobre rezultate. Što se tiče daskaša, njih je sve više i više i daskanje je svakim danom sve popularnije. Za sada u ovoj sekciji kluba sudjeluju zaljubljenici kojima je daskanje zadovoljstvo i koji imaju materijalnih mogućnosti za nabavu opreme. Nema nikakve sumnje kako će snowboard u dogledno vrijeme biti pravi hit među skijašima kako u rekreativnom tako i u natjecateljskom smislu. Klub svoje aktivnosti upotpunjuje i stručnim usavršavanjem članova. Tako je prošle sezone tridesetak članova položilo ispite za skijaške suce, a ove godine će se osposobljavati treneri. I ovakvi kadrovi su nužno neophodni klubu kako bi natjecateljski dio kluba imao što više uspjeha. Sagledavajući cijelu situaciju u klubu još je mnogo posla, ali dosadašnji uspjesi i temelji koji postoje dobra su garancija da će klub u budućnosti biti na najvišem nivou.

Čestitke i Ski magazinu...

· Zahvalni smo i Ski magazinu. Da nam je neko pričao da će nas otkriti i podržati jedan magazin iz Sarajeva, nikada mu ne bih vjerovao. Pored Jahorine, Bjelašnice, Igmana i Vlašića stigli ste i do nas, podržavate nas, ostvarujete kontakte sa drugim klubovima, uvodite nas na mjesta na kojima do danas nismo bili. Nikada vam to nećemo zaboraviti... - rekao je predsjednik “Stožera”.

Zahvalnost Zvonku Bagariću...

- Zvonku Bagariću vlasniku susjednog skijališta uvijek i na svakom mjestu zahvaljujemo na svesrdnoj pomoći koju nam pruža i koju će nam pružati. To je čovjek kojem ovaj cijeli kraj može zahvaliti što nas je sve pokrenuo sa mrtve tačke. Ljudi kao on se jednom ili nijednom rađaju. Iako mi imamo svoje skijalište, svakodnevno koristimo i njegove super moderne i uređene staze. Na Čajuši se osjećate kao da ste u nekom drugom svijetu. Sa obronaka Malovana se vidi i naše 

skijalište. Svima govorim: ako bude sreće jednog dana i naše (staze) će biti kao njihove... 

· kristalno je jasan Borislav Zrno.

Poziv stručnjacima i trenerima...

- Ono sa čim imamo najviše problema je 

adekvatan stručni tim. Znam da je to problem sa kojim se suočavaju svi klubovi u BiH. Kada nam je došao Vojo Tomić mi smo bili zatečeni. Nismo mogli vjerovati svojim očima. Čovjek koji je zadužio bh. skijanje za sva vremena stigao je do nas i interesovao se za naš rad. To je tema 

razgovora svih nas Kuprešaka. Ovom prilikom upućujem poziv svim stručnjacima i trenerima u BiH da nas posjete i daju savjete za daljni 

rad... - jasan je i glasan Borislav Zrno.

Prazne priče i ostale trice

Jasmin Pašović, jedan skijaš – jedan stav
      Razgovarao: Zlatan IBIŠEVIĆ
· Potičem iz jedne prave sportske, prvenstveno skijaške familije. Vjerujem da će se barem neko sjetiti moga brata Ajdina, državnog prvaka i reprezentativca tadašnje Jugoslavije, i moje sestre Mirele, koja je kao i ja, bila višestruka republička prvakinja. Moram priznati da mi to što sam Pašović, nije pomoglo ni sada, a ni prije rata. Danas su došli neki novi ljudi, mlađi, koji se i ne sjećaju tog prijeratnog vremena i sportskih uspjeha moje familije i mene. A i prije rata, dok sam bio takmičar, sve što sam postigao, postigao sam samo zahvaljujući sopstvenom radu. Moj brat mi je bio trener i morao sam dvostruko bolje raditi od ostalih da neko ne bi rekao kako brat brata “gura”. Ajdin me “uništavao” na treninzima. Često bi mi znao reći da sačekam da drugi prođu naprijed, iako sam bio bolji od njih.   

Čovjek s kojim sam razgovarao zaista me dojmio otvorenošću i sasvim jednostavnim i direktnim načinom izražavanja. Bez dlake na jeziku, govorio je o svemu što zna, a inače se ne zna ili je javna tajna. Ono što ima iza sebe daje mu za pravo da oštro nastupi i kaže što misli. Čovjek je to za koga kažu da je bio jedan od najboljih skijaša BiH. Razlozi zbog kojih je kivan poznati su većini nas. Samo, za razliku od većine nas, on ih je javno izrekao. Htjeli mi to priznati ili ne, situacija u kojoj se nalazi bosanskohercegovačko skijanje (ili smučanje) nije ružičasta, štaviše, daleko je od ružičaste.  

Možete li nam se ukratko predstaviti?

- Zovem se Jasmin Pašović, rođen sam na Palama, odrastao na Jahorini. Skijanjem sam se počeo baviti sa pet godina. Bio sam, prije rata, višestruki republički prvak BiH. U tom periodu sam imao ispod 80 bodova na jugoslovenskoj rang-listi skijaša, što je bio rezultat kakav su, u to doba, postizali vrhunski skijaši bivše nam države. 

Potičete iz poznate sportske porodice. Da li vam je to u životu više pomoglo ili odmoglo?

- Potičem iz jedne prave sportske, prvenstveno skijaške familije. Vjerujem da će se barem neko sjetiti moga brata Ajdina, državnog prvaka i reprezentativca tadašnje Jugoslavije, i moje sestre Mirele, koja je, kao i ja, bila višestruka republička prvakinja. Moram priznati da mi to što sam Pašović, nije pomoglo ni sada, a ni prije rata. Danas su došli neki novi ljudi, mlađi, koji se i ne sjećaju tog prijeratnog vremena i sportskih uspjeha moje familije i mene. A i prije rata, dok sam bio takmičar, sve što sam postigao, postigao sam samo zahvaljujući sopstvenom radu. Moj brat mi je bio trener i morao sam dvostruko bolje raditi od ostalih da neko ne bi rekao kako brat brata “gura”. Ajdin me “uništavao” na treninzima. Često bi mi znao reći da sačekam da drugi prođu naprijed, iako sam bio bolji od njih.   

Čime se danas bavite?

- Završio sam Šumarski fakultet, i to prije rata, da naglasim! Sport mi je više bio dosadio - trenirao sam svakog dana, pa sam odlučio umjesto sporta studirati nešto drugo. Ipak, imam završene i dvije godine Fakulteta za fizičku kulturu, kao trener i instruktor skijanja. Radio sam dvije godine, prije rata, kao pomoćni trener, i to mom bratu, u Sarajevskom smučarskom klubu sa kategorijama Cicibana. Nisam se tu mogao naći, jer su obaveze bile uistinu velike. Danas sam praktično nezaposlen. Imam svoju školu skijanja, u kojoj radim sam. Nudio sam se Skijaškom savezu, nudio sam se “ZOI-u”, da svojim iskustvom i znanjem doprinesem razvoju skijanja, međutim niko me nije htio. Gurnuli su me ustranu tako da sam i sâm digao ruke od toga. Kao što rekoh, imam “svoju” djecu, koja svake godine dolaze u moju ski-školu naučiti nešto više, i ja sam tim zadovoljan.

Vrlo često spominjete odrednicu “prije rata”…

- Prije rata sam živio na Palama, zajedno sa čitavom familijom. U ratu smo jednostavno otjerani odozgo, a sva imovina nam je oteta. Imali smo i prodavnicu sportske opreme na Grbavici, koja nam je također opljačkana početkom rata. Bježeći s Pala jedva smo živu glavu izvukli. U ratu sam i ranjen, dao sam zdravlje za ovu državu, a vjerujte, nikada niko nije došao, ne da meni pomogne, nego da pita želim li ja da pomognem bh. skijanju. Sve se završavalo nekim praznim pričama. Zbog toga sam ogorčen. Jahorinu, na kojoj sam odrastao, nisam vidio 12 godina – od prije rata. Meni je rat donio strašnu promjenu u načinu života. 

Vaš brat je stekao veliki ugled radeći u inostranstvu!

- Moj brat trenutno živi i radi u inostranstvu. Glavni je trener druge po jakosti skijaške gimnazije u Norveškoj. Nakon Olimpijade ’94. godine, (u Lillehameru op.a.) ostao je gore s familijom. Nikada ga se niko nije sjetio pitati može li on pomoći. Ustvari, jeste jedan ministar, bivši predsjednik našeg Skijaškog saveza. Moj brat je došao iz Norveške tom čovjeku “na noge”, sa željom da pomogne, a ovaj mu je rekao neka sačeka jer on mora ići na neke sastanke!

Kada će BiH imati jake takmičare u svjetskoj konkurenciji?

- Takmičar se izgrađuje od kategorije ispod cicibana. Ne može se o Enisu Bećirbegoviću govoriti kao o nekom takmičaru. To više ne pije vodu. To je bacanje novca uzalud. Enis je dosegao plafon, treba se okrenuti djeci. Neko će reći da se i njima posvećuje pažnja, te da su zbog toga najbolji ili među najboljim u BiH. Ali, šta to uopšte znači biti najbolji u BiH? Pa pogledajte ko se sve danas takmiči. Tu su neki klubovi poput Pazarića, Tarčina, neke Jahorine. Nikad ih prije nije bilo, nisu postojali.

Ipak, činjenica je da se bh. skijaši nižih uzrasnih kategorija mogu nositi sa svojim vršnjacima iz skijaške Evrope! 

- Mi se možemo zavaravati pričama kako su mali Rudić ili Hanjalić za petama Slovencima. To jeste možda tako sada, dok su niža uzrasna kategorija. Oni u 365 dana skijaju možda 60. Ali šta kada pređu u višu kategoriju? Slovenci će skijati 160 dana u godini, a mali Rudić ili Hanjalić će i dalje skijati svojih 60. Pored toga, drugi problem predstavljaju neiskusni i nedovoljno učeni treneri.

Imali ste iskustva u radu s djecom. Šta on iziskuje?

- Rad sa djecom podrazumijeva da s njima provodite 8 od 12 mjeseci godišnje. To nimalo nije lagan posao, ukoliko se radi maksimalno ozbiljno. Ja to znam, jer sam takav posao radio u SSK, prije rata. Vi ste toj djeci i otac i mater, i učitelj i trener. Jer, pored skijanja morate paziti na sve drugo - ko je zaboravio rukavice, ko je izgubio šal, ko nije ponio brile, ko mora u WC, itd. Sve to ulazi u opis posla sa djecom.

Kakvi učitelji skijanja danas uče djecu?

- Kod nas danas radi mnogo učitelja skijanja koji nemaju pojma. Od, recimo pedeset njih, koji tokom jedne zime borave na planini, možete naći dva koji nešto znaju, koji su i prije rata bili učitelji skijanja, a ostalo veze s vezom nema! Ja skijanje stvarno volim i jako mi teško pada kad vidim ko sve uči djecu da skijaju. Toj djeci nema napretka. Nikada nećemo imati vrhunske takmičare dok se nešto na tom polju ne promijeni. Ski savez BiH bi trebao da pozove sve učitelje skijanja i da on dijeli licence, a ne kao što je sada praksa. Svako ko završi Fakultet za fizičku kulturu danas dobija licencu učitelja skijanja. Odgovornost za to snosi isključivo Smučarski savez.

Šta nedostaje našem stručno osposobljenom kadru?

- Mi se na određeni način zatvaramo u BiH i kažemo kako znamo sve. To tako ne može, moramo se otvoriti prema svijetu. Ja sam na tu temu razgovarao i s bratom. On je predložio da pokušamo organizovati seminare na kojima bi predavanja držali vrhunski svjetski treneri. On poznaje te ljude i mogao bi to ugovoriti. Pa, kada je to neko došao kod nas održati neki seminar? Nikad, niko! Ne možemo očekivati da postignemo nešto, ako ne ulažemo ništa.

Kakve, po vama, uslove imamo za razvoj skijanja? 

- Planine imamo, ali na njima nemamo ništa. Ne može se više stalno spominjati rat i to kako smo tek iz njega izašli. Moramo raditi i pokazati da hoćemo da radimo. Smiješno je da se iz godine u godinu na Bjelašnici, cijelih 365 dana u godini čeka onih 60 snježnih da bi se naplaćivao parking. Prije svake zime se govori o nekom trosjedu do vrha. Gdje je on više? Funkcionere i direktore to ustvari ne interesuje, oni žive od budžeta i svoju će platu dobiti, bilo tog trosjeda ili ne. Samo pričaju prazne priče i nude prazna obećanja. Situaciju na Jahorini slabije poznajem, ali znam da je teška. Vertikalni transport je nula. Razgovarao sam s ljudima koji gore rade. Oni šarafa nemaju. Kad im “ode” šaraf na točku, moraju ga napraviti. Bjelašnicu u tom pogledu ne treba ni spominjati. Njihovo je geslo “Da nam hoće ko donaciju dati!”.

Zar nema ljudi s idejama, planovima, novcem?

- Kada dođete s nekom idejom ili ponudom oni kažu: “Nemoj ovog, može uzet’ pare, gurni ga ustranu!”. Ja sam, na primjer, imao ideju napraviti dječiji vrtić na Bjelašnici, gdje bi se djeca mogla igrati, gdje bi imala snježne tobogane, svako svoje skijice i sl. Roditelji ne bi brinuli brigu gdje su im djeca, mogli bi mirno skijati, znajući da se i djeca zabavljaju i da su na čistom zraku i u dobrim rukama. To je na Zapadu normalna stvar, međutim kod nas nije. Samo vam kažu da ne može, ili ako kažu da može, onda “udare” cijenu, pa plati ski-centru, plati opštini Trnovo, pa kantonu, pa bh. šumama. Svi tu traže svoju zaradu. Prije rata je “ZOI” gazdovao planinama, danas gazduje pet nekih firmi ili organizacija. Nema tu napretka, kad se za bilo šta mora tražiti pet odobrenja, odnosno kada se na pet mjesta treba platiti, jer svi traže samo pare.

Ko danas skija u BiH?

- Mogu govoriti za Sarajevo, jer tu živim. Skijaju novi građani, novi stanovnici ovog grada. Oni se polako kultivišu u gradsku sredinu, vide da je skijanje zanimljivo i idu na planinu. Međutim, još nemaju dovoljno sluha za to. Ja sam, na primjer, prije rata, dnevno uređivao po dvadeset pari skija. Kada danas nekome kažete da je uređivanje skija 10-20 maraka, svako će vam reći da ste ludi. Ljudi su prije rata znali šta znači urediti skije, danas ne znaju. Ne znaju šta znači tupa skija, šta znači neuređena ploha. Tačno je da je danas materijalna situacija teška, i da ljudi više vole dati pare za hljeb i mlijeko, a ne za uređivanje skija. Ali, i od onih koji si to danas mogu priuštiti, pola ih ne zna koliko je to važno. Vrlo je malo ljudi koji su skijali prije rata, a da skijaju i danas.

Ko je kome svrha

Sajam Zima Fest 2003/2004
      
       Pišu: Izvještači Ski magazina
(Huso Arslanmagic, Vlatko Slokar, Anesu Hanjalic, Nadja Sisic, Jasina Pasovica -  sve o sajmu na Kupresu, pricu o klubu Stozer)
Prvi međunarodni sajam Zima Fest 2003/2004 održan je na Kupresu i na najbolji način potvrdio opravdanost organizacije skupa koji skijašima i klubovima treba približiti ski centre, ski opremu i druge neophodne proizvode koji se koriste za vrijeme zimske sezone. Održani su brojni okrugli stolovi, a najveće kritike upućene su skijaškoj organizaciji, tačnije Ski savezu BiH i Federalnoj turističkoj zajednici koja ničim nije pokazala zainteresovanost za ovakav skup. Logično pitanje koje se nameće nakon ove manifestacije glasi: kome trebaju savezi i zajednice kad su nedolaskom pokazale da su same sebi dovoljne...

Ili ćete uzeti sudbinu u svoje ruke, ili će sudbina uzeti vas! Izbor je na vama? Kada su u pitanju naši skijaški centri kojih je svakim danom sve više nije teško bilo naslutiti kakav će odgovor uslijediti. Dok su jedni počeli borbu među sobom, drugi jadikovati nad svojom sudbinom i čekati da im neko udijeli pomoć, treći su zavrnuli rukave i krenuli u avanturu zvanu zimski turizam. Prednjačio je čovjek poznat i prepoznat po svojoj inventivnosti. Izgradio je sportsko - rekreacioni centar Čajuša na Kupresu i postao prvi i jedini vlasnik onoga o čemu govorimo. Treba reći i to: po starom dobrom običaju dok su mu se jedni divili, drugi su mu silno zavidjeli. Nije se obazirao na ono što se priča, već na ono što radi. Za vrlo kratko vrijeme napravio je ono o čemu mnogi maštaju ili razumljivije reći: sanjaju. Kada su prije izvjesnog vremena stigli Austrijanci i Slovenci koji su dotakli sami vrh u ovoj oblasti ostali su zapanjeni. Nisu govorili: da li je to moguće već su čovjeku stisnuli ruku i 

čestitali.

Ako se pitate zašto pišemo ovaj uvod shvatit ćete, a možda i već jeste, isti taj čovjek o kojem govorimo uz Ski magazin inicijator je Prvog međunarodnog sajma Zima Fest u BiH.

- Idemo pomoći drugima, ali i sebi - rekao je! Umjesto da potencijalni posjetioci (potrošači) besciljno obilaze uglavnom prazne i preskupe prodavnice ski opreme i drugih ski potrepština, odlučio ih je dovesti na Čajušu, čitaj obronke Malovana, i ponuditi da na jednom mjestu nabave sve što im treba. Takva odluka, ne treba mnogo komentarisati, kao po praksi izazvala je (opet) raznorazne komentare. Navešćemo samo dvije epohalne i to od jednog čovjeka koji sebe predstavlja kao Nižić Sport! (a prenijela nam ih je generalna zastupnica holandske firme Rucanor).

Šta će Sajam kad nema 

snijega!?

Šta će on (misli na Nižić sport) tamo gdje mu nije mjesto!

Uz takva razmišljanja pojedinaca koji sebe nazivaju onako kako nazivaju morat ćete priznati nas nigdje i nikada ne bi bilo. Pardon, bilo bi nas u njegovoj prodavnici da izaberemo po paprenim cijenama ono što nam je on zamislio prodati. No, dozvolite ipak da mu u ime Ski magazina odgovorimo:

Svugdje u svijetu oprema za novu sezonu se predstavlja i prodaje na kraju one prethodne. To se čini iz hiljadu i jednog razloga. Dakle, kada u martu / ožujku ili aprilu / travnju 

skijališta ostanu bez snijega predstavlja se ono što će se prodavati za narednu zimu. U životu se ipak mora živjeti prema nekom planu i programu. Što kod nas to nije slučaj, zaslužni su upravo oni koji zastupaju takva mišljenja i što je najčudnije još ih i javno iznose i ubjeđuju (ali bezuspješno) druge. Ako jednoj firmi koja sebe naziva “sportom” i prodaje ski opremu nije mjesto tamo gdje se nudi, onda se s pravom trebamo pitati: ko je ovdje lud (blesav - kako hoćete). Za Adriu ski i Ski magazin je prava sreća što se jedan takav izlagač nije pojavio (možda bi ponudio kajake za brze vode) mada i oni nisu suvišni. Ako Nižić sport nije dao ovu izjavu (a predstavnica Rucanora se kune da jeste) onda mu se izvinjavamo. Dakle, zaboravite sve što smo napisali. Utrošili smo svoj papir, svoj prostor i svoje vrijeme!

No, idemo redom - hronološki da vas upoznamo sa onim što se dešavalo polovinom ovog blagdanskog mjeseca. Prvi izložbeni prostor koji nikako niste mogli zaobići u prostoru predviđenom za Sajam bio je ostavljen za Star šport. I ovdje su nevjerne Tome ostajale bez riječi. Star šport je ono što mu i samo ime kazuje: ljudi koji znaju šta rade i zbog toga im treba čestitati. Predstavili su bogat izbor robe namijenjen skijašima (čak i novi izbor toliko traženih Rossignol skija). Mnogi su morali da se uštinu jer su bili nepripremljeni da ih tako nešto dočeka, a najbolji je bio jedan Livnjak koji se ispred Star Športa derao na mobitel:

- Jebote, ovo se stvarno događa... Ma kažem ti: ovo stvarno ima!

Do njih je bio sajamski prostor za razmjenu ski opreme.

- Ovim sajmom predvidjeli smo tu mogućnost. Znamo da su roditelji najpogođeniji izdacima. Djeca rastu i svake godine im treba kupovati novu opremu...

Odmah iza ovog štanda raširio se Rucanor. Agilna Ranka Šimunović opremila je štand samo onako kako se može zamisliti. To dovoljno ilustruju i fotografije, te svaki dalji govor o tome bio bi izlišan. Imali su sve za jedan sportsko - rekreacioni centar ili kako reče jedan izlagač iz Sarajeva: od igle do lokomotive!

Nasuprot Rucanoru isprsio se “Elan” odnosno BB sport sa glanc (taze) novom opremom. Da li treba govoriti kakvo je to bilo iznenađenje za posjetioce, a bilo ih je (platili smo pedantnog statističara za tri dana 4.000 ljudi) kako sutra ne bi niko mogao davati proizvoljne izjave tipa: jebote, pa ovo se stvarno dešava!

Sa ova tri izlagača (Star šport, Rucanor, Elan) već je bio poražen daleko čuveni slovenački sajam EXPO 2003 o kojem smo pisali u prošlom broju. Ne želimo da se mjerimo i poredimo, ali neka se zna. Ne da imamo samo Ski magazin, već imamo i bolji Ski sajam.

Na ovom mjestu moramo  napraviti i malu iznimku, a opet, radi drugih a ne radi sebe. Šjor, pardon čika Zvonko Bagarić kao vlasnik kompleksa dozvolio je da se unutar hotela izvjesi super baner (jambo - jambo plakat) ekskluzivnog hotela  “Termag” na Jahorini. To ne samo da govori o veličini njega kao čovjeka već i o tome da je ovo stvarno bio Sajam koji želi pomoći svima onima koji se žele baviti ovim poslom. Predstavnik vlasnika “Termaga” Aleksandar Lazarević javljao se telefonom jer nije smijeo ostaviti hotel (nedavno su mu lopovi na Sokolcu ukrali kompletnu opremu za hotelsku kuhinju). Ne treba govoriti koliko ga je to koštalo samo živaca. Kada smo vidjeli u kakvim je problemima (belajima) Ski magazin je odlučio da napravi i kataloge koji su podijeljeni posjetiocima / posjetiteljima kojih je bilo iz svih krajeva. Jahorina ima čime da se ponosi i neka se to vidi. A kada govorimo o Jahorini tu su bili predstavljeni i hotel “Kristal”, Planinska kuća “Rajska vrata” i Ciljna kuća SPD “Jahorine”. No, vratimo se tamo gdje smo stali a to je štand ski kluba “Stožer” sa Kupresa. Bio je za svako poštovanje njihov entuzijazam da uvjere sve kako su oni upravo klub sa najbrojnijim članstvom i kako predstavljaju budućnost ski sporta do koje nam je svima stalo. Za to pored novih članova Izvršnog odbora najzaslužniji je predsjednik kluba Borislav Zrno. On ne samo da je unijeo novi duh i elan u klub već je pokazao šta sve može jedan znalac (bio je daleke l982. godine jedan od organizatora Malih olimpijskih igara na Kupresu). A kakva je tradicija “Stožera” svjedočili su i muzejski primjerci skija koje su izložili. Šta sve mogu neznalice, pa i njih ima i zašto ih ne imenovati, posvjedočili su članovi kluba “Striž” koji se izuzev časnih izuzetaka i nisu pojavili na Sajmu.To naravno govori više o njima samima, a ne o Sajmu. Da nije bilo tih časnih izuzetaka kako bi ljudi znali i da postoje. Taj autogol bit će vjerovatno tema za neke (unutarnje) dalje rasprave. Kakvu ozbiljnost u budućnosti očekivati od njih. Ski magazin nije pogriješio što je u tekstu o njima naglasio značaj Čajuše, obronaka Malovana i Adrie ski i što je odlučio da ih svrsta u red već viđenog nereda koji vlada u našem bosanskohercegovačkom skijanju, a njihovim nadama kao što su Matilda Šola i Ivan Krajinović najtoplije savjetujemo da se ozbiljno zamisle nad svojom sudbinom.

Od izlagača (koje izgaramo od želje da ih predstavimo) je slovenačka Alpina koju je predstavljala sarajevska Alpina. Širom su otvorili vrata u Hercegovini. Dok su prošle godine ljudi autobusima dolazili na Kupres samo da bi kupili Alpinine pancerice, ove godine su zahvaljujući neumornom Dževadu Kariću iz Sarajeva predstavili se u svoj svojoj veličini. Šlag je bio trenutak kada je iz buketa mažoretkinja predstavljena njihova pancerica Challenger. Uz veliki izbor robe ponudili su i onu za nordijske discipline. Zanimljivo da se oni koji se zaklinju u ovaj sport dok se treba okititi međunarodnim donacijama kao Mirolsav Goreta i Zdravko Lasica (klub Romanija) nisu pojavili da vide šta se to i kakav izbor nudi. Zanimljivo je da će zato uporni nositi prilog iz Ski magazina o nordijcima gdje su i oni predstavljeni i govoriti: pomozite nam.

- Pa pomozite im - rekli su predstavnici SFOROVOG bataljona, nordijci imaju takve oznake na kapama - O ovome ćemo sigurno obavijestiti naše nadležne u Sarajevu. Mi smo profesionalci, a njima su na Igmanu i Jahorini pomogli ljudi koji su u amaterskom sastavu...

Sva je sreća da su tu opet bili predstavnici “Stožera” koji su bili izuzetno 

zainteresovani 

jer oni ponovo postavljaju na noge svoju nordijsku ekipu. Za razliku od četiri romanijska člana, oni u trku ulaze sa stotinjak mališana.

Bjelašnicu je predstavljao hotel “Maršal”. Uvjerili smo se da je njihov predstavnik Mate Tolj obavio veliki posao. Ostvario je kontatke sa kim je mislio i sa kim nije. Radio je 24 sata i još jednom pokazao i dokazao kako nikada nismo pogriješili (kao i OHR) kada smo im odali priznanje za trud i zalaganje. Zašto se niko nije pojavio iz ZOI 84 imat će se kada prilike raspraviti. U svakom slučaju Selim Hrvat, direktor Bjelašnice i Igmana je sve rekao u prošlom broju Ski magazina: takvi smo – kakvi smo! Nisu li se stekli svi mogući i nemogući uslovi za promjene. Ne prejudiciramo bilo šta, ali prema posljednjim saznanjima iz OHR već je titovski rečeno: ili promijenite Bjelašnicu i Igman ili promijenite ljude koji to vode. A nešto se, saznali smo i to, već dešava. Dva poznata i priznata ugostitelja dobili su koncesiju na kuću Benetton. Za razliku od prethodnog koncesionara, oni su garant da će ta kuća živnuti u pravom smislu riječi.

Ski centar Blidinje je priča za sebe. Mate Anđelić, dečko za sve, bar sam sebe tako naziva bio je jedna od najviđenijih i najraspoloženijih osoba Sajma. Nije se naljutio ni kada su ga pitali: sa koliko klonova raspolaže. Bio je svugdje i na svakom koraku, uvijek spreman da odgovori na sva pitanja. Svaka čast za jednog šezdesetogodišnjaka. Uostalom, ko bi to mogao i bolje od njega napraviti.

U niski bisera Zima festa namjerno smo za kraj ostavili - dragulj! Možda smo malo pristrasni, ali ono što su za Vlašić napravile ekipe koje su se mijenjale na njihovom izlagačkom prostoru bilo je više nego profesionalno. Na njihovom sajamskom prostoru uvijek se nešto pozitivno događalo da im je Zvonko Bagarić odao i specijalno priznanje. Najveće je svakako da se Goran Šarić izabere za čovjeka koji će pripremiti inicijativni skup za osnivanje Udruge / Udruženja vertikalnog transporta BiH. Ponavljamo onu s početka teksta: ili ćemo sudbinu uzeti u ruke ili će sudbina uzeti nas. Dakle, sa riječi na djela. Posjetioce je najviše zanimalo novo lice “Pahuljice” sa novim sobama i bazenom.

Kako Tvrtko pada...

U sklopu sajma Zima fest održano je zanimljivo i posjećeno predavanje mladim skijašima. Održao ga je liječnik dr. Alen Pilav iz Sarajeva kojeg su mališani nagradili najvećim priznanjem: pažljivom i smjernom pozornošću. Njihovi profesori i roditelji bili su iznenađeni njihovim zanimanjem.

- Pokušao sam najprihvatljivije i najjednostavnije govoriti o onome što ih čeka na snježnim stazama. Ako želimo spremati mladost za skijaška takmičenja moramo najozbiljnije  povesti računa i o njihovom zdravlju. Bio sam iznenađen njihovom brojnosti. Dokaz je to da i mi svi zajedno moramo povesti malo više računa, a ne voditi samo računa o groznim statistikama.

A Tvrko kojeg spominjemo u naslovu bio je dječak koji se odmah prijavio za učestvovanje na praktičnom projiciranju predavanja. Mlađani Tarik je bio silno razočaran što to njemu nije bilo dozvoljeno. Tarik je inače sin dr. Pilava koji je na poklon dobio najmanje prave pancerice “Elana” koje su bile hit Sajma. Predstavnici BB sporta, šarmantni Igor i Ognjen obećali su da će ih u prodaji biti dovoljan broj u njihovim salonima. “Elan” vas neće razočarati, poručili su svim roditeljima...   

Okrugli stolovi: kome je odgovoran Savez...

Iako su bili najavljeni, njih čak 15, predstavnici Skijaškog saveza BiH nisu prisustvovali okruglom stolu o polažaju Klubova u bh. ski sportu. U trenutku dok ovo pišemo sastavlja se i zvanično pismo prosvjeda/protesta koje u najkraćem treba da sadrži sljedeće:

- Obratićemo se svi zvaničnim institucijama u državi i pitati ih samo jedno: ko je kome odgovoran - ski klubovi savezu ili savez klubovima. Kod nas se u pravom smislu desila zamjena teza. Ski savez BiH se ponaša kao da je institucija koja je izabrala nas klubove, a ne mi Ski savez. Oni su izabrani da predstavljaju nas a ne sami sebe. Kupres ima skijaše, ima takmičare, ima najveći i najbrojniji klub u BiH, a ne pitaju nas i ne kontaktiraju o bilo čemu, donose odluke bez našeg znanja. Takvo ponašanje je nezamislivo u bilo kojoj demokratskoj zajednici. Tražit ćemo sa našim pravnicima što hitnije preispitivanje takvog ponašanja... - kažu u Izvršnom odboru Stožera.

Najprozvaniji nisu samo članovi predsjedništva Ski saveza Marko Petrović, Ramiz Mehmedagić i Novak Lučić već i generalni tajnik Zlatko Hrnjić.

Ko je kome svrha ?

Pitaju se prisutni posjetitelji / posjetioci okruglih stolova a članovi ski klubova tog regiona. Svi su bili jednoglasni u komentaru saradnje sa Ski savezom BiH. Ona je nedovoljna ili nikakva. Nedostupna im je informacija u svim segmentima od stručne, finansijske i 

edukativne prirode.

Nedostupna im je informacija o trošenju finansijskih sredstava i po kom osnovu dolaze u Ski savez BiH. Priželjkuju da se u svim prostorima BiH edukuju stručni kadrovi kako to zahtijevaju «WO» pravila-FISA. To se odnosi na stvaranje kadrova koji mogu da organizuju takmičenja na svim nivoima. Smtraju da ta briga mora biti veća jer su ti klubovi u razvoju i prilično geografski udaljeni od sjedišta Ski saveza BiH. 

Ko je kriv za poluistine?

Novak Lučić jedan od članova predsjedništva SKI saveza BiH nam je rekao:

- Nismo mogli doći na Sajam Zima Fest da održimo sjednicu Izvršnog odbora i učestvujemo na okruglim stolovima jer nismo mogli sakupiti kvorum.Tačno je da su se neke teze zamjenile. U Statutu piše da je Ski savez zadužen za reprezentativni sport, dakle za reprezentaciju. Mi predstavljamo asocijaciju (drugim riječima udruženje – op.aut)...

Prema tome SKI savez BiH biraju klubovi a ne obratno. Novak Lučić tvrdi i da informacije koje se iznose su poluistine o finansijskim sredstvima koje pristižu u Savez...

A kako ljudi da umjesto njih saznaju prave istine. U svakom slučaju tema za dalje rasprave ima. Jedno je tačno: SKI savezu BiH očigledno nije odgovarao susret sa klubovima. Ako je neko kriv za poluistine o kojima se priča onda to nisu klubovi već SKI savez... Pitamo se kao i svi prisutni na sajmu u Kupresu: a gdje je tu demokratski garantovana transparentnost. Zaparalo nam je uši pitanje Novaka Lučića:

- Ko su oni da organizuju sajam i okrugle stolove...

A ko ste vi gospodine Lučiću da ih spriječite u tome? Kome ne odgovara iznošenje istine? Kome ne odgovaraju javne rasprave? Ako se Ski savez krije iza Statuta onda nije nešto u redu. Ili treba mijenjati ponašanje Ski Saveza ili Statut! Nijedni a ni drugi nisu bogom dani, zar ne.

Turističke zajednice... 

Iako su bili obaviješteni iz vrha Federalne turističke zajednice, niko se nije udostojio da posjeti skup na kojem su izuzev Jahorine (polovično) i Bjelašnice (hotel “Maršal”) bili takvi turistički potencijali kao što su Kupres, Vlašić, Blidinje...

- Pa mi predstavljamo natpolovičnu većinu. Ako iz Federalne turističke zajednice ne smatraju da smi mi ti koji zaslužujemo pažnju, onda i mi mislimo da takva Federalna turistička zajednica ne zaslužuje naše članstvo. Zimska turistička sezona je kalendarski već počela, a društvo koje predvodi naš turizam smatra da smo nebitan činilac dešavanja. U najskorije vrijeme sazvaćemo javni skup i tražiti da nam ti ljudi polože račun. Od nas se sve traži, a oni bi da ništa ne pružaju. To tako više ne može ići.

Moramo priznati da je predstavnica turističke zajednice hercegbosanske županije, Ružica Omazić, ipak spasila obraz svojim kolegama iz Federalne zajednice. Pojavila se i profesionalno odradila svoj posao. Najveće kritike su upućene Šemsudinu Džeki. S pravom, kažu, pitamo se koga on predstavlja i čije interese treba da brani. Skupu je bio pozvan i Goran Brčkalović, predsjednik Udruge za planinski turizam pri Vanjskotrgovinskoj komori. Pravdao se da ga niko nije pozvao, a poziv mu je uručen u ruke.

Specijalne 

zahvalnice...

Svi učesnici  sajma Zima Fest Kupres 2003/2004 dobit će specijalna priznanja za podršku manifestaciji, a posebne zahvalnice uručit će se firmama  koje su pokazale marketinšku pronicljivost i izložile svoje proizvode na sajmu. Prije svih to su proizvođač prirodnih sokova Next, zatim zastupnik Pago sokova, Kupreška mljekara, Narodno grijanje, Kimberly 

asortiman, Luxotica group...

Modna revija...

Mažoretkinje iz Tomislavgrada još jednom su pokazale da nisu samo najbolje u Evropi i da nisu slučajni nosioci zlatne medalje. Uz sav program specijalno prilagođen Sajmu, priredili su i modnu reviju na kojoj su predstavili proizvodni program Luxotice (naočale), Alpine i Elana (pancerice i čizme), Rucanora (jakne), Elan Ross (kape i šalove)... Cijeli program popraćen je izobiljem balona i zastavica sokova Next... Program su priredile Sanja Mandušić i Džoana Perko.

Ko ima takvu mladost...

Ako se uzme u obzir da je preko tristotinjak mališana (mažoretkinje i članovi ski klubova) uzelo aktivno učešće u Prvom međunarodnom sajmu Zima Fest Kupres 2003/2004 onda se sa pravom može reći da opstanak ovakve priredbe nije upitan. Uz njih kroz izložbene prostore prodefilovalo je još veći broj rekreativaca sa svojim roditeljima. Iz svega ovoga onda nije teško doći do  ukupnog broja posjetilaca/posjetitelja. Tom broju treba pridodati i brojno članstvo KUD “Stožer”, koji su takođe posjetili Sajam.

Skije, čokolada i violina...

Nađa Šišić, skijaške nade

Piše: Selma KARASALIHOVIĆ
Članica reprezentacije BiH u kategoriji Djece 2 razmišlja na ovaj način. Iako je tek kročila u život savršeno zna što i kako hoće, a što je još zanimljivije, vrlo dobro zna što i može. Ako to okolnosti budu zahtijevale bit će prisiljena okačiti o klin - violinu, a skije i skijanje ostaju na prvom mjestu...

Djeca kroz druženje sa vršnjacima ispoljavaju svoju osobenost, postaju sigurna u sebe i postepeno pronalaze svoje mjesto u svijetu koji ih okružuje. Ona žele skrenuti pažnju na sebe i pokazati šta sve znaju.  Nije rijedak slučaj da roditelji svoju djecu još u predškolskom periodu počnu usmjeravati ka raznim aktivnostima i oblicima razonode, bilo da se radi o sportu, pjevanju, recitovanju i slično. Takav slučaj bio je sa našom mladom skijašicom Nađom Šišić, koja je, osim za skijanje, talentovana i za muziku. Ona svira violinu i šesta je, ujedno i završna godina Osnovne muzičke škole. Kaže da ima puno konkurenata, ali da se trudi nadmašiti ih i uvijek i u svemu biti najbolja. Od muzike ne odustaje i, bar za sada, ima u planu upisati i Srednju muzičku školu. No, to neće biti jedina srednja škola koju će Nađa pohađati. Slijedeći primjer svoje mame, ona će iduće godine upisati Prvu gimnaziju u Sarajevu, koju smatra najboljom školom u Bosni i Hercegovini. I, naravno, ostat će vjerna skijanju. 

- Skijanje je sport koji stvarno volim i uživam u svakom treningu. Jedini je problem što nekada nemam vremena da stignem završiti sve svoje obaveze. Ali, primjer Vedada Kasumagića, koji je uspio uskladiti skijanje sa obavezama prema srednjoj muzičkoj školi, koju je sada već završio i redovnim školovanjem, govori da to nije  nemoguće. 

S obzirom na to da si se posvetila različitim aktivnostima, reci nam koje mjesto skijanje zauzima u tvom životu? Imaš li želju da se u budućnosti profesionalno baviš skijanjem?

- Sada to ne znam. Ustvari, moja je želja da studiram arhitekturu, mada moji roditelji imaju drugačije planove za mene, vjerovatno da me nagovore da upišem Pravni fakultet. Ako se posvetim studiranju, onda neću moći uporedo sa tim biti i profesionalna skijašica. Ipak, o tome sada ništa sigurno ne mogu reći jer će ta odluka zavisiti od mnogih stvari.

Do sada si uspijevala sve stići, pa zašto tako ne bi i ostalo?

- Do sada sam nekako uspijevala, nekada je bilo naporno, ali izdržala sam. Ja još uvijek idem u osnovnu školu i imam manje školskih obaveza nego što ću imati kada krenem u gimnaziju. Ukoliko tada ne budem uspijevala sve stići, vjerovatno ću morati napustiti ili muzičku školu ili skijanje.

I kakav izbor ćeš napraviti?

- Mislim da ću, ako budem morala, prije napustiti muzičku školu nego skijanje jer mi vježbanje violine oduzima puno slobodnog vremena. Najmanje četiri sata dnevno moram provesti vježbajući, što je jako naporno, ali moj profesor tako zahtijeva. To je dobro, jer u protivnom, sigurno ne bih toliko vježbala, a onda ne bih  mogla očekivati da napredujem. Ja želim da ono što radim, radim najbolje što mogu. Želim da moji roditelji u svakom trenutku budu ponosni na mene.

U protekloj sezoni si napravila malu pauzu, zbog čega?

- Prošle sezone nisam bila dovoljno pripremljena i na treningu sam povrijedila ligamente tako da sam dva mjeseca ležala sa gipsom na nozi. Stalno sam plakala i proklinjala skije. Bilo je užasno! Ali je zato tada, mojoj konkurentkinji i najboljoj drugarici Elmi Kaba bilo puno lakše bez mene, mogla je bez problema da pobjeđuje. Šalim se, naravno!

Zašto voliš skijanje?

- Skijanje volim zbog druženja, putovanja, zbog boravka na planini, na čistom zraku. Na takmičenjima dajem sve od sebe, trudim se biti najbolja, pokazati svoje znanje i vještinu. To je nevjerovatan osjećaj. Takođe, godi mi kada skijam na planini sa trenerom, a pojave se moji prijatelji iz škole. Moram priznati da se, i moje prijateljice iz kluba i ja, tada malo ’’foliramo’’ jer imamo kompletnu novu opremu na sebi, od skija, kombinezona i tako dalje, a i skijamo bolje od rekreativaca. 

Šta još možeš reći o svojim trenerima? Da li si zadovoljna načinom rada?

- Treneri su odlični. Mladi su tako da se ponekad možemo i zezati sa njima i opustiti se, ali kada treniramo onda su maksimalno ozbiljni i zahtjevni. Nekad su strogi, a nekad nisu i to sve zavisi od situacije.

Čuli smo da je tvoja grupa pravila probleme kada ste bili na pripremama? Kažu zamalo da izbije požar?

- Prošle godine kada smo bili na pripremama sa reprezentacijom umalo smo zapalili hotel. Ma nije bilo baš toliko dramatično, ali napravili smo manju štetu. Kupili smo prskalice i počeli ih paliti, a neke smo bacali kroz prozor i one su pale na plastičnu nadstrešnicu i progorile je. Po njoj su ostale rupe i velike crne fleke. Dobro je da se nadstrešnica nije zapalila, ne smijem ni pomisliti šta bi bilo s nama. Vjerovatno nas treneri više nikada ne bi odveli na pripreme ili takmičenja.

Možeš li se sjetiti još nekih anegdota?

- Bilo je puno toga, ali teško se sada sjetiti. Znam da je, na primjer, jedan naš prijatelj iz kluba kupio neku posebnu mažu za skije i otišao kući da ih namaže iako uvijek prije takmičenja svi skije predamo treneru da ih namaže. Međutim, on je želio da sam uradi skije i uzeo je mažu, stavio je u tavu, pustio da se rastopi i nožem mazao po skijama. Mi smo se toliko ismijali kada smo to čuli. Naravno, te skije su bile neupotrebljive i na takmičenju je nastupao sa posuđenim skijama.

Članica si reprezentacije Bosne i Hercegovine. U kojoj kategoriji se takmičiš i šta očekuješ od ove sezone?

- Osim što sam članica Skijaškog kluba ’’Sarajevo’’, treniram i sa reprezentacijom u kategoriji Djeca 2. Treniram pet puta sedmično sa klubom, dakle, radnim danima, a preko vikenda imam treninge sa reprezentacijom i nadam da ću biti u formi. Kod nas je manje djevojaka nego muškaraca koji se takmiče tako da nam je malo lakše. Ipak, ja bih voljela da se više djevojaka takmiči jer bi tada bila jača konkurencija, a mi bismo postale upornije i bolje, što bi nam omogućilo da postignemo zapaženije rezultate. Nadam se da će ova sezona i za mene i za moje kolege iz kluba i iz reprezentacije proći bez povreda i da ćemo se pokazati u najboljem svjetlu.

Posebna briga o ishrani?

· Kada odemo na takmičenja onda treneri vode računa o tome čime se hranimo i od čega nam se sastoje obroci, da jedemo što zdraviju hranu i da izbjegavamo slatkiše. Jednom sedmično nas odvedu da kupimo neku čokoladicu da imamo dok smo na stazi jer kažu da čokolada brzo vrati energiju. Sjećam se kada smo bili na pripremama u Austriji da smo imali lošu hranu. Za ručak smo dobili supu od žumanaca, koju niko nije mogao pojesti i onda je naš trener Mirza išao od jednog do drugog, tjerao nas da otvorimo usta, a začepimo nos i hranio nas supom.

Vrijeme koje ne trpi stručnjake i znanje

Vladisav Vlatko Slokar, čovjek od znanja i ravnanja
    Piše: Zlatan IBIŠEVIĆ
· Reći ću samo da je za mene skandalozno kada odem na Bjelašnicu i čujem da se održava Četvrto državno prvenstvo u skijanju. Prosto ne mogu da shvatim da se u sportu mora govoriti na način: “Mi smo počeli sada, a za ono što je bilo prije, nije nas briga!”. Zar ne bi bilo lijepo i s ponosom reći da to nije četvrto, nego pedeset ili šezdeset i četvrto državno prvenstvo? Naravno, može se onda i dodati da su, od pedeset ili šezdeset i četiri manifestacije, njih četiri održane u novoj, samostalnoj BiH. A, i ono je bila naša BiH, naše planine, naša djeca, naši aktivisti… - govori Vladisav, a ne Vladislav ili Vlatko Slokar, Čeh, rođeni Sarajlija koji je nakon svega  to i ostao. Stručnjak nad stručnjacima, čije usluge, nažalost, više nikom ne trebaju... Nije li vrijeme da se pitamo zašto?

Ne mogu, a da u uvodu u razgovor sa Vladisavom Slokarom ne kažem da je jedini, od svih mojih sagovornika, iz svih prethodnih brojeva Ski magazina, na ugovoreno mjesto sastanka sa sobom donio i pripremljene materijale za naš razgovor. Obično sam ja taj čiji papiri “preplave” sto za kojim sjedim sa sagovornikom. Ovoga puta je bilo drugačije. Ne želim reći da mi je to smetalo, naprotiv, neki od dokumenata bili su predviđeni za mene. Posebno me se dojmio precizno sročeni životopis, u kojem kao jedna od posljednjih stavki stoji čak i “Hobby” – “Branje i selekcioniranje jestivih šumskih gljiva”, te “Skijanje, plivanje, tenis”!      

I još nešto, ime gospodina Slokara je Vladisav, a ne Vladislav kao što vam se učinilo. Dala mu ga je njegova prabaka, Čehinja. Ljudi vrlo često pogriješe kada pišu ili izgovaraju njegovo ime. Ne znamo da li će se ta nepravda ispraviti ali barem sada znate kako se on zove, pa nemojte praviti tu grešku.

Za početak nam recite nešto o sebi!

- Mislim da je moja priča jedna klasična sarajevska priča čovjeka koji je bio profesionalno okrenut sportu, takmičarski ne, jer nisam imao vrijednosti koje se moraju susresti u čovjeku da bi bio vrhunski sportista. Pokušavao jesam, ali na moju i na žalost moga oca, koji je postizao vrijedne rezultate u skijanju i drugim sportovima, nisam uspio. Bio sam jedini od njegova tri sina, koji na skijaškim takmičenjima nije uspio postići rezultate o kojima bi bilo vrijedno pričati. Međutim, po njegovoj želji, okrenuo sam se sportu, u smislu sticanja profesionalnih sportskih zvanja. 

Sport vas je dakle pratio i kroz obrazovanje…

- Da, završio sam Srednju fiskulturnu školu, što smatram izuzetno bitnim za moj dalji razvoj, jer je to bila škola koja je, u pravom smislu riječi, započinjala i određivala pravce razvoja profesionalnih sportskih kadrova kod nas. Nakon Srednje fiskulturne škole završio sam Fakultet za fizičku kulturu, koji sada, kada su u pitanju uslovi rada, a i kadrovi, više ne postoji. Moj studij bio je prekidan uglavnom radi učešća u nekim, za našu sredinu, bitnim sportskim manifestacijama. Već 1971. godine sam bio angažiran kao stručni radnik na pripremi održavanja Svjetskog prvenstva u stonom tenisu, kojim je Sarajevu data jedna značajna sportska dimenzija. Godine 1977. javio sam se na konkurs i bio primljen u republički Savez za fizičku kulturu gdje sam se zaposlio na mjesto stručnog saradnika za skijanje i za plivanje. Taj moj rad na sportovima koji se sezonski smjenjuju nije dugo trajao. Dogodilo se ono što želim da se dogodi svim mladim generacijama – Sarajevo je “dobilo” Olimpijadu. Od tada sam bio isključivo okrenut radu u skijanju. 

Možete li nam reći nešto više o tom vremenu?

- Tada nastupaju vrlo interesantne i dinamične godine za mene. Radio sam u dva pravca. U jednom sam, kao generalni sekretar Skijaškog saveza BiH, radio na planskom razvoju zimskih sportova, jer smo željeli pokazati svijetu, da će i nakon Olimpijade biti sportista koji će koristiti olimpijska sportska borilišta. Drugi pravac je bio onaj u kojem sam dao skroman doprinos u nekim segmentima pripreme za održavanje Olimpijskih igara i realizacije nekih dijelova olimpijskog programa. Na zahtjev Predsjedništva Skijaškog saveza bio sam angažiran na Velikom polju, na Igmanu, gdje sam vodio Službu za mjerenje i obradu rezultata. Moj angažman u Skijaškom savezu također je išao u dva pravca, jedan u Predsjedništvu Skijaškog saveza Jugoslavije, kojeg nisam bio član, ali sam kao generalni sekretar Skijaškog saveza BiH prisustvovao svim sjednicama i na njima govorio, i drugi, u kojem sam bio aktivan kao predsjednik Organizacije skijaških trenera i učitelja Jugoslavije. Na toj funkciji sam proveo dva mandata. Bio sam angažiran i kao međunarodni skijaški sudija na velikom broju skijaških takmičenja, naročito u periodu prije Olimpijskih igara. Posljednju dužnost skijaškog sudije obavljao sam na Jahorini ’87. godine, na posljednjoj međunarodnoj skijaškoj priredbi kod nas, na finalu Svjetskog kupa. Bio sam šef staze. Ta priredba će ostati poznata po tome što je Bojanu Križaju donijela kristalni globus, kao najboljem slalomašu svijeta.

Dio ratnog perioda 

proveli ste u Sarajevu, a zatim slijedi šest godina života i rada u inostranstvu. Gdje ste bili, šta ste radili?

- Rat me zatekao na funkciji direktora Ski-centra Jahorina. Na tu dužnost sam stupio ubrzo nakon Olimpijade sa zadatkom da ono što je izgrađeno za Olimpijske igre približim zahtjevu turista. U osam godina rada uspio sam postići rezultate vrijedne pomena, jer je Jahorina tih godina nosila naziv najboljeg ski-centra u Jugoslaviji. Jedan dio rata proveo sam u Sarajevu, a ’94. godine sam otišao u Sloveniju, gdje mi je bila porodica. Tamo sam radio kao stručni savjetnik na Planici, kod gospodina Janeza Gorišeka, poznatoga projektanta skijaških skakonica. On je projektovao mamutsku skakaonicu za skijaške letove, na Planici, a što je za nas Bosance važnije, projektovao je i naše skakaonice na Igmanu. Sa porodicom sam ’95. otišao u Kanadu i tamo se nisam intenzivno bavio pitanjima skijaškog sporta, zbog toga što sam živio u dijelovima zemlje gdje skijanje nije bilo razvijeno. Međutim, 1999. godine sam prihvatio ponudu da dođem u Ski-centar Čimbulak, u Kazahstanu, gdje sam bio član komisije za izradu programa razvoja Ski-centra Čimbulak. Jedan od ljudi iz te komisije bio je i arhitekta Slobodan Mitrović, poznat po tome što je uspješno odradio urbanizam Ski-centra Kopaonik. Uz to, bio sam i autor programa za podizanje nivoa usluga u Čimbulaku, koji se i dan-danas tamo realizira.

U Sarajevo ste se vratili početkom ovog milenija.

- U Sarajevo sam se vratio 2000. godine, željan domovine, svoga grada, a i angažmana u oblasti u kojoj sam i proveo najznačajniji dio života. Ipak, osim što sam bio jedan od aktivista na pripremi kandidature grada Sarajeva za Olimpijske igre 2010. godine, moja želja za daljim radom u skijaškom sportu je ostala neostvarena. Ne želim time umanjiti ono što mi je značilo da budem zamjenik direktora Sektora za sport Odbora za kandidaturu Sarajeva za ZOI 2010. godine. Štaviše, ponosan sam na to, ali kao što sam rekao, svaki moj dalji angažman u oblasti skijaškog sporta ostao je neostvarena želja. Danas radim u jednoj sarajevskoj osnovnoj školi kao nastavnik tjelesnog odgoja.

Kakav je vaš današnji odnos sa Ski savezom BiH?

- Sa Skijaškim savezom, kao institucijom nemam nikakvu vezu, mada imam povremene kontakte sa nekim ljudima koji tamo rade, koji su, nažalost, površni. Kao građanin i kao čovjek, koji je duboko zainteresiran za informacije iz te oblasti, vrlo sam razočaran. Nemam mogućnosti da prateći medije više saznam o aktivnostima na tom planu i često zavidim ljubiteljima fudbala i nekih drugih sportova, koji su u situaciji mnogo češće i mnogo više saznati o onome što ih interesira. Nisam sretan što je to tako, jer skijanje ima zaista duboku i bogatu tradiciju kod nas. Danas se o skijaškoj prošlosti Bosne i Hercegovine ne može čuti apsolutno ništa. Naša sjećanja dosežu do Olimpijade i nikako dalje, što je tragično. Da bi se jedan sport ponovo mogao podići, on mora poštovati svoju prošlost, i jedan dio energije mora crpiti baš iz nje. Sarajevom se mogu sresti ljudi koji su u tom periodu bili aktivni, bilo u klubovima ili u Skijaškom savezu, ali je mali broj njih danas negdje angažiran.

Zašto?

- O tome bi se dalo diskutirati, ali nas to nigdje neće odvesti. Reći ću samo da je za mene skandalozno kada odem na Bjelašnicu i čujem da se održava Četvrto državno prvenstvo u skijanju. Prosto ne mogu da shvatim da se u sportu mora govoriti na način: “Mi smo počeli sada, a za ono što je bilo prije, nije nas briga!”. Zar ne bi bilo lijepo i s ponosom reći da to nije četvrto, nego pedeset ili šezdeset i četvrto državno prvenstvo? Naravno, može se onda i dodati da su, od pedeset ili šezdeset i četiri manifestacije, njih četiri održane u novoj, samostalnoj BiH. A, i ono je bila naša BiH, naše planine, naša djeca, naši aktivisti…

Šta se promijenilo?

- Čini mi se da se puno promijenilo time što smo sada samostalni i što imamo direktne kontakte sa Međunarodnom skijaškom federacijom. Mislim da se najveći dio energije institucije koja treba da brine o razvoju skijanja, troši na tu relaciju i saradnju. Naravno da je neophodno održati komunikaciju sa svijetom, jer bez toga ne bi uspjeli biti savremeni i prisutni tamo gdje se donose važne odluke, ali istu, ako ne i veću energiju, treba osloboditi za djelovanje u vlastitom prostoru. 

Rat je već odavno iza nas, a o ozbiljnijem razvoju bh. skijaških centara teško je govoriti. Kakvim ih vi vidite u budućnosti?

- Rat je Bjelašnici donio katastrofu, ali u toj katastrofičnosti i jednu sreću, sklon sam reći. Ono što sad Bjelašnica ima, zdravo je i čvrsto jezgro za dalji razvoj. Tačno je da ima malo instalacija i malo opreme, ali to što ima novo je i nije pohabano, i funkcioniše bez velikog rizika za korisnika. Za Jahorinu se to ne može reći. Ona nije stradala od ratnih dejstava, ali je stradala od zuba vremena. Ono što Jahorina ima, već odavno zavređuje obnavljanje i ono što Jahorinu čeka su neophodna ulaganja u opremu i infrastrukturu samog centra. Ponovo ću reći da me raduje to što pred Bjelašnicom i Igmanom stoji svijetla budućnost. Imao sam priliku to čuti i od ljudi koji ne žive ovdje, tako da se te ocjene ne mogu okarakterizirati samo kao lokalpatriotske. Najveći kvalitet tih planina je što su pod šumom. Blizina grada jeste kvalitet, ali nije presudan – šuma je ono što ih čini veličanstvenim. U svemu tome ne mogu zaboraviti gospodina gradonačelnika Hamamdžića, koji je svojom tihom intelektualnošću i nenametljivošću ipak uspio zatalasati institucije grada i kantona, pa čak i obezbijedio i saradnju OHR-a. Uglavnom, mislim da Bjelašnica ide naprijed, uz moje skromno mišljenje, da joj njen, Olimpijadom osvojeni skijaški dio, ne treba dalje širiti. Ne treba od nje praviti enormno veliki skijaški centar. Mislim da je kapacitet od 10.000 skijaša na sat sasvim dovoljno. Skijanje treba da bude samo jedan od programa koje je moguće provesti na Bjelašnici. Intenzivnije se treba okrenuti onim sadržajima koji će se ljudima nuditi ljeti.

Zašto sve mora ići tako sporo?

- Mi smo sebe doveli u situaciju da radimo neke stvari, sa polaznih tačaka koje smo davno ostavili iza sebe. Recimo, znam da se po savjete za razvoj skijaškog sporta i dalje ide u Sloveniju, a mi smo tu fazu davno prošli. BiH je prije rata bila jedina republika koja se primakla Sloveniji, što po rezultatima skijaša takmičara, što po rezultatima zimskog turizma. Mi sada ponovo startamo sa pozicija sredine koja o nečemu što želi razvijati, ne zna mnogo. Međutim, to nije tako. Ima ljudi koji to znaju, koji su radili realizaciju i onih razvojnih programa, iz zlatnog vremena pred Olimpijske igre. Te ljude bi se sigurno dalo dovesti i na taj način preskočiti vrijeme ispitivanja, planiranja i idejnih rješenja, te brže doći do procesa realizacije koncepta razvoja. 

Ima li nade da ćemo vas vidjeti na nekoj “funkciji”?

- Već je četvrta godina od kada sam se vratio u Sarajevo i polako gubim nadu da će se to desiti, jer i ja polako ulazim u životnu dob kada više praktično neću biti upotrebljiv kao neka ekskluzivna, intelektualna ili neke druge vrste, radna snaga.

                         Nikom nisam interesantan...

Zašto Vlatka Slokara nema u Skijaškom savezu ili nekoj instituciji koja brine o razvoju skijanja, sporta uopšte?

· Meni su nuđeni amaterski angažmani, međutim, s obzirom na to u kojim se godinama nalazim, procijenio sam da sam u vrijeme svoje srednje dobi amaterski dao dosta, te da bi za mene bilo vrlo korisno da egzistiram od onoga što radim. Ipak, u ovom trenutku nije bilo moguće dobiti profesionalno radno mjesto. Ustvari, nisam vidio interes niti u jednoj od institucija zaduženih za razvoj skijaškog sporta, planina ili zimskog turizma uopće, da bi im čovjek moga iskustva trebao. Bio sam bosanski profesionalac, koji je, uz Ajdina Pašovića i Voju Tomića živio od skijaškog sporta, jer sam za to bio učen i profiliran, a sada takav nikom nisam interesantan.

Gdje je budućnost bh. skijanja?

- Odgovor ću početi od kraja. Kada se kod nas govori o sportu, uglavnom se može čuti kako nema novaca. Treba prvo pitati da li imamo kadrova. Jer, kada vidim mlade trenere, pitam se gdje su došli do trenerskih zvanja? Gdje su dobili ono što im je neophodno da budu dobri skijaški treneri, a uz to i pedagozi? Pitam se, koliko njih je imalo mogućnosti otići u neku dobru školu u Austriju, Francusku ili Italiju? Uz svu pristojnost, pitam se koliko skijaškog iskustva imaju funkcioneri u Skijaškom savezu? Kada se saberu odgovori na ova pitanja ne mogu reći da su nam blizu vrhunski skijaški rezultati.

